
«-------»----------------- 2015 թվականի N     -Ն

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՏԱՎՈՒՇԻ ՄԱՐԶՈՒՄ ՎԱՐՁԱՏՐՎՈՂ ՀԱՍԱՐԱԿԱԿԱՆ ԱՇԽԱՏԱՆՔՆԵՐԻ ԿԱԶՄԱԿԵՐՊՄԱՆ ՄԻՋՈՑՈՎ ԳՈՐԾԱԶՈՒՐԿՆԵՐԻ ԺԱՄԱՆԱԿԱՎՈՐ ԶԲԱՂՎԱԾՈՒԹՅԱՆ ԱՊԱՀՈՎՄԱՆ ՓՈՐՁՆԱԿԱՆ ԾՐԱԳՐԻ ԻՐԱԿԱՆԱՑՄԱՆ ԿԱՐԳԸ ՀԱՍՏԱՏԵԼՈՒ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2015 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ՎԵՐԱԲԱՇԽՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2014 ԹՎԱԿԱՆԻ ԴԵԿՏԵՄԲԵՐԻ 18-Ի N 1515-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ՈՒ ԼՐԱՑՈՒՄՆԵՐ ԿԱՏԱՐԵԼՈՒ ԵՎ  ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՇԽԱՏԱՆՔԻ ԵՎ ՍՈՑԻԱԼԱԿԱՆ ՀԱՐՑԵՐԻ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ


Համաձայն «Հայաստանի Հանրապետության բյուջետային համակարգի մասին» Հայաստանի Հանրապետության օրենքի 19-րդ հոդվածի 3-րդ մասի, «Զբաղվածության մասին» Հայաստանի Հանրապետության օրենքի 12-րդ հոդվածի 1-ին մասի 6-րդ կետի և 21-րդ հոդվածի 2-րդ մասի 4-րդ կետի, «Իրավական ակտերի մասին» Հայաստանի Հանրապետության օրենքի 72-րդ հոդվածի 1-ին մասի 1-ին կետի «բ» ենթակետի»` Հայաստանի Հանրապետության կառավարությունը որոշում է.


1. «Հայաստանի Հանրապետության 2015 թվականի պետական բյուջեի մասին» Հայաստանի Հանրապետության օրենքում կատարել վերաբաշխում և Հայաստանի Հանրապետության կառավարության 2014 թվականի դեկտեմբերի 18-ի «Հայաստանի Հանրապետության 2015 թվականի պետական բյուջեի կատարումն ապահովող միջոցառումների մասին» N 1515-Ն որոշման մեջ կատարել փոփոխություններ և լրացումներ` համաձայն NN 1 և 2 հավելվածների:

2. Հաստատել Հայաստանի Հանրապետության Տավուշի մարզում վարձատրվող հասարակական աշխատանքների կազմակերպման միջոցով գործազուրկների ժամանակավոր զբաղվածության ապահովման փորձնական ծրագրի իրականացման կարգը՝ համաձայն N 3 հավելվածի:

3. Վարձատրվող հասարակական աշխատանքների կազմակերպման ծրագրերի իրականացման նպատակով, Հայաստանի Հանրապետության աշխատանքի և սոցիալական հարցերի նախարարությանը, Հայաստանի Հանրապետության 2015 թվականի պետական բյուջեով նախատեսված Հայաստանի Հանրապետության կառավարության պահուստային ֆոնդից` 2015 թվականին  հատկացնել` 60,600.0 հազար դրամ (այդ թվում` 60,000.0 հազար դրամ` բյուջետային ծախսերի տնտեսագիտական դասակարգման «Ընթացիկ դրամաշնորհներ պետական հատվածի այլ մակարդակներին» հոդվածով, 600.0 հազար դրամ` բյուջետային ծախսերի տնտեսագիտական դասակարգման «Ներքին գործուղումներ»  հոդվածով):


4. Հայաստանի Հանրապետության աշխատանքի և սոցիալական հարցերի նախարարին`


1) մինչև 2015 թվականի նոյեմբերի տասը Հայաստանի Հանրապետության տարածքային կառավարման և արտակարգ իրավիճակների նախարարի հետ համատեղ ձևավորել Հայաստանի Հանրապետության Տավուշի մարզում վարձատրվող հասարակական աշխատանքների կազմակերպման փորձնական ծրագրի իրականացումն ապահովող միջգերատեսչական հանձնաժողով.


2) մինչև 2015 թվականի նոյեմբերի տասը հաստատել`


ա. Հայաստանի Հանրապետության Տավուշի մարզում փորձարկվող` վարձատրվող հասարակական աշխատանքների իրականացման պայմանագրի օրինակելի ձևը,


բ. Հայաստանի Հանրապետության Տավուշի մարզում փորձարկվող` վարձատրվող հասարակական աշխատանքների կազմակերպման ծրագրի ֆինանսավորման հայտ-պահանջագրերի ձևերը:


5.    Հայաստանի Հանրապետության Տավուշի մարզպետին`


1) հնարավոր բոլոր ձևերով և միջոցներով, այդ թվում` համայնքների ղեկավարների անհրաժեշտ ներգրավմամբ` աջակցել Հայաստանի Հանրապետության Տավուշի մարզում փորձարկվող` վարձատրվող հասարակական աշխատանքների կազմակերպման և իրականացման աշխատանքներին.


2) մինչև 2015 թվականի նոյեմբերի տասը համայնքների ղեկավարներից ստանալ ընթացիկ տարվա ընթացքում վարձատրվող հասարակական աշխատանքների իրականացման առաջարկությունները` պատշաճ հիմնավորմամբ և վարձատրվող հասարակական աշխատանքների իրականացման հաստատված ժամանակացույցը (նշելով վարձատրվող հասարակական աշխատանքների իրականացման առաջարկություններ ներկայացրած համայնքի անվանումը, համայնքում իրականացման ենթակա աշխատանքների բնույթը, դրանց սկիզբն ու ավարտը, հատկացվող ֆինանսական միջոցների չափը) ներկայացնել Հայաստանի Հանրապետության աշխատանքի և սոցիալական հարցերի նախարարին:

6. Սույն որոշումն ուժի մեջ է մտնում պաշտոնական հրապարակման օրվան հաջորդող օրը։
ՀՀ աշխատանքի և սոցիալական  հարցերի նախարար Արտեմ Ասատրյան
Հավելված N 3

ՀՀ կառավարության 2015 թվականի
«-----------------» «-----» -ի N     -Ն որոշման
Կ Ա Ր Գ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՏԱՎՈՒՇԻ ՄԱՐԶՈՒՄ ՎԱՐՁԱՏՐՎՈՂ ՀԱՍԱՐԱԿԱԿԱՆ ԱՇԽԱՏԱՆՔՆԵՐԻ ԿԱԶՄԱԿԵՐՊՄԱՆ ՄԻՋՈՑՈՎ ԳՈՐԾԱԶՈՒՐԿՆԵՐԻ ԺԱՄԱՆԱԿԱՎՈՐ ԶԲԱՂՎԱԾՈՒԹՅԱՆ ԱՊԱՀՈՎՄԱՆ ՓՈՐՁՆԱԿԱՆ ԾՐԱԳՐԻ ԻՐԱԿԱՆԱՑՄԱՆ

I. ԸՆԴՀԱՆՈՒՐ ԴՐՈՒՅԹՆԵՐ

1. Սույն կարգով կարգավորվում են Հայաստանի Հանրապետության Տավուշի մարզում (այսուհետ` Տավուշի մարզ) վարձատրվող հասարակական աշխատանքների կազմակերպման փորձնական ծրագրի (այսուհետ` փորձնական ծրագիր) իրականացման ապահովման հետ կապված  հարաբերությունները:
2. Փորձարկվող ծրագրի նպատակը Տավուշի մարզում գործազուրկների ժամանակավոր զբաղվածության ապահովման միջոցով սոցիա​լական լարվածության մեղմումն է, իրավիճակից բխող մարտահրավերներին արագ արձագանքող միջոցներով մարզի համայնքներին աջակցելը:

3. Փորձարկվող ծրագրի իրականացման ապահովման և համակարգման նպատակով ստեղծվում է միջգերատեսչական հանձնաժողով (այսուհետ` հանձնաժողով)` Հայաստանի Հանրապետության աշխատանքի և սոցիալական հարցերի և Հայաստանի Հանրապետության տարածքային կառավարման և արտակարգ իրավիճակների նախարարությունների կողմից: Հանձնաժողովն իր աշխատանքները կազմակերպում է նիստերի միջոցով: Հանձնաժողովի նիստն իրավազոր է, եթե դրան մասնակցում է հանձնաժողովի անդամների կեսից ավելին: Հանձնաժողովի նիստերը վարում է հանձնաժողովի  նախագահը, որն ընտրվում է հանձնաժողովի կազմից՝ նիստին մասնակցած անդամների ձայների պարզ մեծամասնությամբ:  Հանձնաժողովը որոշումներն ընդունում է նիստին մասնակցած անդամների ձայների պարզ մեծամասնությամբ, ընդ որում, ձայների հավասար բաշխման դեպքում հանձնաժողովի նախագահի ձայնը վճռորոշ է:

4. Սույն կարգի իմաստով վարձատրվող հասարակական աշխատանքների կազմակերպման ոլորտներն են՝

1) սոցիալական ենթակառուցվածքի օբյեկտների (դպրոց, մանկապարտեզ, բուժհիմնարկ, մանկատուն, ծերանոց) հարակից տարածքների բարեկարգման (սանիտարական մաքրման, կանաչապատման, ծառատնկման և այլն) աշխատանքները.
2) միջհամայնքային և ներհամայնքային ճանապարհների, խճուղիների, մայթերի, այգիների, պուրակների, խաղահրապարակների բարեկարգման, լուսավորության ապահովման, սանիտարական մաքրման,  կանաչապատման, ծառատնկման աշխատանքները.

3) արտակարգ իրավիճակների հետևանքների վերացման օժանդակ աշխատանքները.

4) պետական պատմական հուշարձանների, թանգարանների, եկեղեցիների հարակից տարածքների բարեկարգման (սանիտարական մաքրման,  կանաչապատման, ծառատնկման և այլն)  աշխատանքները.

5) գերեզմանատների ցանկապատման, բարեկարգման (սանիտարական մաքրման, կանաչապատման, ծառատնկման և այլն) աշխատանքները:

6) բնակչության համար պաշտպանական նշանակություն ունեցող ինժեներական կառույցների շինարարական աշխատանքները:

5. Վարձատրվող հասարակական աշխատանքները առաջնահերթության կարգով իրականացվում են Տավուշի մարզի սահմանամերձ բնակավայրերում:

6. Փորձարկվող ծրագրում կարող են ընդգրկվել Հայաստանի Հանրապետության աշխատանքի և սոցիալական հարցերի նախարարության (այսուհետ` նախա​րարություն) աշխատակազմի զբաղվածության պետական գործակալության (այսու​հետ` գործակալություն) Տավուշի մարզում տեղակայված տարածքային կենտրոններում (այսուհետ` տարածքային կենտրոն) հաշվառված և գործազուրկի կարգավիճակ ստացած անձինք: Ընդ որում` Տարածքային կենտրոնի տնօրենի կողմից Ծրագրի պատասխանատու նշանակված մասնագետը (այսուհետ` ծրագրի պատասխանատու) մինչև փորձարկվող ծրագրի շրջանակներում` վարձատրվող հասարակական աշխատանքների իրականացման յուրաքանչյուր ծրագրի (այսուհետ` Ծրագիր) մեկնարկը, ըստ անհրաժեշտության, տվյալ համայնքում հաշվառում է Ծրագրում ներգրավման ենթակա անձանց:

7. Փորձարկվող ծրագրում ընդգրկվելու առաջնահերթությունը տրվում է աշխատաշուկայում անմրցունակ հետևյալ անձանց`

1) որոնց ընտանիքը հաշվառված է ընտանիքների անապահովության գնահատման հա​մա​կարգում և ստանում է ընտանեկան կամ սոցիալական նպաստ.

2) որոնց ընտանիքում առկա է երկու և ավելի անչափահաս.

3) որոնց ընտանիքում առկա է հաշմանդամություն ունեցող անձ (անձինք): 

8. Փորձարկվող ծրագրի առավելագույն տևողությունը երկու ամիս է, բայց ոչ ավել, քան մինչև 2015 թվականի դեկտեմբերի երեսունը:

9. Փորձարկվող ծրագրում ընդգրկված գործազուրկին` նախատեսված աշխատանքները կատարելու համար մեկ աշխատանքային օրվա համար վճարվում է յոթ հազար Հայաստանի Հանրապետության դրամ` ներառյալ եկամտային հարկը, ինչպես նաև օրենքով սահմանված դեպքերում` նպատակային սոցիալական վճարը:

10. Աշխատավարձը վճարվում է աշխատած լրիվ օրերի համար:

11. Ծրագրի արժեքը չի կարող գերազանցել 2,000.0 հազար Հայաստանի Հանրապետության դրամը (որի մեջ ներառված չէ սույն կարգի 16-րդ կետում նշված համայնքային բյուջեների միջոցների հաշվին կատարվող ֆինանսավորումը):

12. Սույն կարգի 11-րդ կետում նշված միջոցները տրամադրվում են աշխատավարձերի վճարման, ինչպես նաև շինանյութեր, բարեկարգման համար անհրաժեշտ այլ պարագաներ (այսուհետ՝ ապրանքներ) ձեռք բերելու, տեղափոխելու, աղբահանության ծախսերը փոխհատուցելու նպատակով: 

13. Ապրանքներ ձեռք բերելու, տեղափոխելու, աղբահանության ծախսերը կատարելու համար տրամադրվող գումարը չի կարող գերազանցել Ծրագրի արժեքի 30 տոկոսը:

14. Ապրանքների, ինչպես նաև դրանց տեղափոխման և աղբահանության ծառայությունների ձեռք բերումը համայնքների կողմից իրականացվում է գնումների մասին Հայաստանի Հանրապետության օրենսդրությամբ սահմանված կարգով ` հիմք ընդունելով Ծրագրով համապատասխանաբար նախատեսված առավելագույն գներն ու սակագները:

15. Փորձարկվող ծրագիրը ֆինանսավորվում է`
1) Հայաստանի Հանրապետության պետական բյուջեի միջոցների հաշվին.

2) Հայաստանի Հանրապետության համայնքային բյուջեների միջոցների հաշվին.
3) օրենքով չարգելված այլ աղբյուրներից` Հայաuտանի Հանրապետության օրենսդրու​թյամբ սահմանված կարգով:

16. Սույն կարգի 11-րդ կետում նշված Ծրագրերի արժեքի առնվազն երկու տոկոսը ֆինանսավորվում է Հայաստանի Հանրապետության համայնքային բյուջեների միջոցների հաշվին:

17. Սույն կարգի 16-րդ կետում նշված ֆինանսավորումը կարող է իրականացվել նաև Ծրագրերի նախահաշիվներին համապատասխան` ապրանքային ներդրումների տեսքով կամ անհրաժեշտ աշխատուժ տրամադրելու ձևով:

II. ՓՈՐՁԱՐԿՎՈՂ ԾՐԱԳՐԻ ԿԱԶՄԱԿԵՐՊՈՒՄԸ

18. Տավուշի մարզպետի կողմից հաստատված` վարձատրվող հասարակական աշխատանքների իրականացման ժամանակացույցով նախատեսված աշխատանքների մեկնարկից առնվազն երկու աշխատանքային օր առաջ, ծրագրի պատասխանատուն, նախապես ձեռք բերված պայմանավորվածության հիման վրա, այցելում է համայնք և համայնքի ղեկավարի կամ նրա ներկայացուցչի (այսուհետ՝ պատվիրատու) հետ կազմում են Ծրագրի նախագիծ:

19 . Ծրագրի նախագծում նշվում են`

1) Ծրագրի իրականացման նպատակը.
2) կատարման ենթակա աշխատանքների պլան-ժամանակացույցը.

3) պլան-ժամանակացույցով նախատեսված աշխատանքների իրականացման համար անհրաժեշտ աշխատողների ընդհանուր թիվը. 

4) Ծրագրում ընդգրկվողների կողմից իրականացման ենթակա աշխատանքների բնույթը և կատարվող աշխատանքների ծավալը (մարդ/օրերի թիվը).

5) Ծրագրի իրականացման շրջանակներում ապրանքների ձեռք բերման, տեղափոխման և աղբահանության ծառայությունների առավելագույն գներն ու սակագները.

6) նախատեսված աշխատանքների կազմակերպման և կատարման համար անհրաժեշտ ֆինանսական միջոցների նախահաշիվը. 

7) պատվիրատուի, ինչպես նաև միջազգային դոնոր կազմակերպությունների կողմից (առկայության դեպքում) կատարվող ներդրումների չափը.

8) սույն կետի 2-րդ ենթակետում նշված պլան-ժամանակացույցով նախատեսված աշխա​տանքների տեսանելի արդյունքները, որոնք պետք է լինեն հստակ նկարագրված և չափելի: 

20. Ծրագրի նախագիծը պետք է լինի թելակարված, էջանշված, պաշտպանիչ թերթիկի վրա ստորագրված և կնքված պատվիրատուի կողմից:

21. Պատվիրատուն Ծրագրի նախագիծը կազմելուց հետո` մեկ աշխատանքային օրվա ընթացքում, երեք օրինակից ներկայացնում է հանձնաժողով` հաստատման: 
22. Հանձնաժողովը Ծրագրի նախագիծը ստանալուց հետո երկու աշխատանքային օրվա ընթացքում քննարկում է այն և կայացնում որոշում Ծրագիրը հաստատելու կամ մերժելու վերաբերյալ: Ծրագրերի նախագծեր ներկայացրած յուրաքանչյուր համայնքի համար երկրորդ և հաջորդ Ծրագիրը կարող է հաստատվել այն դեպքում, երբ հանձնաժողովը մյուս համայնքներից ստացված Ծրագրերի նախագծերի («յուրաքանչյուր համայնքից` մեկ Ծրագրի նախագիծ» մոտեցմամբ) վերաբերյալ արդեն իսկ կայացրել է որոշումներ և Հայաստանի Հանրապետության պետական բյուջեից փորձարկվող ծրագրի համար նախատեսված միջոցների մնացորդը բավարարում է տվյալ համայնքից ներկայացված երկրորդ և հաջորդ Ծրագրի իրականացմանը:

23. Հաստատված ծրագրի երեք օրինակը հանձնաժողովի՝ Ծրագիրը հաստատելու մասին որոշման հետ միասին, որոշումը կայացնելուց հետո մեկ աշխատանքային օրվա ընթացքում տրամադրվում է պատվիրատուին: 

24. Սույն կարգի 19-րդ կետում նշված պահանջները չբավարարելու դեպքում հանձնաժողովը կայացնում է Ծրագիրը մերժելու մասին որոշում, որը որոշումը կայացնելուց հետո երկու աշխատանքային օրվա ընթացքում ծրագրի երեք օրինակի հետ միասին վերադարձնում է պատվիրատուին:

25. Ծրագրով նախատեսված աշխատանքներն սկսվում են Ծրագրով նախատեսված պլան-ժամանակացույցին համապատասխան, ընդ որում` սահմանված ժամկետում Ծրագիրը չսկսվելու դեպքում պատվիրատուն մեկ աշխատանքային օրվա ընթացքում գրավոր բացատրություն է ներկայացնում հանձնաժողովին:

26. Պատվիրատուն հանձնաժողովի որոշումը և հաստատված Ծրագրի մեկ օրինակը ներկայացնում է տարածքային կենտրոն` հանձնաժողովի որոշումը ստանալուց հետո մեկ աշխատանքային օրվա ընթացքում:

27. Պատվիրատուն Ծրագիրը հաստատվելուց հետո մեկ աշխատանքային օրվա ընթացքում` պատվիրակված լիազորությունների իրականացման ֆինանսավորման նպատակով, Հայաստանի Հանրապետության ֆինանսների նախարարության իրեն սպասարկող գանձապետական բաժնում բացում է եկամտային հաշվի համար և տարածքային կենտրոն է ներկայացնում հայտարարություն բացված բանկային հաշվի տվյալների մասին:
28. Տարածքային կենտրոնի տնօրենը, պատվիրատուից հանձնաժողովի որոշումը և հաստատված Ծրագրի մեկ օրինակը ստանալու օրը, փորձարկվող ծրագրի շրջանակներում պատվիրատուի հետ երկու օրինակից կնքում է վարձատրվող հասարակական աշխատանքների իրականացման պայմանագիր (այսուհետ` պայմա​նագիր)՝ Հայաստանի Հանրա​պետության աշխատանքի և սոցիալական հարցերի նախարարի հրամանով հաստատված օրինակելի ձևին համապատասխան, որի անբաժանելի մաս է կազմում Ծրագիրը:
29.  Տարածքային կենտրոնի տնօրենը` պատվիրատուի հետ պայմանագիրը կնքելուց հետո մեկ աշխատանքային օրվա ընթացքում պայմանագրի պատճենը, ֆինանսավորման գործընթացը ապահովելու համար ներկայացնում է գործակալություն:
30. Տարածքային կենտրոնը Ծրագրի վերաբերյալ տեղեկատվությունը (ծրագրի բովանդակություն, տևողություն, մասնակիցների ցուցակ) հրապարակում է իր գործունեու​թյան վայրում` այցելուների համար տեսանելի տեղում, իսկ համալիր սոցիալական ծա​ռայությունների տարածքային կենտրոնում տեղակայված լինելու դեպքում` համալիր սո​ցիալական ծառայությունների տարածքային կենտրոնի միասնական ընդունարանում: 

31. Տարածքային կենտրոնը, հաշվի առնելով սույն կարգի 7-րդ կետով նախատեսված առաջնահերթությունները, կազմում է Ծրագրին մասնակցելու ցանկություն հայտնած անձանց ցուցակը և Ծրագիրը սկսելուց հինգ օր առաջ տրամադրում պատվիրատուին:

32. Պատվիրատուն Ծրագրում ընդգրկված յուրաքանչյուր աշխատողի հետ կնքում է աշխատանքային կամ քաղաքացիաիրավական պայմանագիր` հիմք ընդունելով պայմանագրի, այդ թվում` դրա անբաժանելի մասը կազմող Ծրագրի պայմանները: Պատվիրատուն աշխատանքային կամ քաղաքացիաիրավական պայմանագրերի  պատճենները` այն կնքելուց հետո մեկ աշխատանքային օրվա ընթացքում, տրամադրում է ծրագրի պատասխանատուին:
33. Ծրագրի պատասխանատուն ամսական առնվազն մեկ անգամ իրականացնում է Ծրագրի կատարման ընթացքի մոնիթորինգ և գնահատում, ամփոփ արդյունքները ներկայացնում է տարածքային կենտրոնի տնօրենին:
34. Տարածքային կենտրոնի տնօրենի կողմից Ծրագրի մոնիթորինգի իրականացման ժամանակացույցը և սույն կարգի 19-րդ կետի 2-րդ ենթակետով նախա​տեսված պլան-ժամանակացույցը ներկայացվում է նախարարություն և գործակա​լու​թյուն` մինչև Ծրագրի մեկնարկը:

35. Ծրագրի պատասխանատուն մինչև յուրաքանչյուր ամսվան հաջորդող ամսվա երկրորդ աշխատանքային օրը գնահատում է սույն կարգի 19-րդ կետի 2-րդ ենթակետով նշված պլան-ժամանակացույցով նախատեսված նախորդ ամսվա ընթացքում կատարված աշխատանքները և (կամ) մատուցված ծառայությունները և կատարողականի վերաբերյալ եզրակացությունը ներկայացնում է պատվիրատուին:
III. ԾՐԱԳՐՈՎ ՆԱԽԱՏԵՍՎԱԾ ՖԻՆԱՆՍԱԿԱՆ ՄԻՋՈՑՆԵՐԻ ՏՐԱՄԱԴՐՄԱՆ ԿԱՐԳՆ ՈՒ ՊԱՅՄԱՆՆԵՐԸ

36. Պատվիրատուն մինչև հաշվետու ամսվան հաջորդող ամսվա երրորդ աշխատանքային օրը` տարածքային կենտրոն է ներկայացնում Ծրագրի պատասխանատուի կողմից տրված եզրակացության հիման վրա կազմված կատարողական ակտը և նախորդ ամսվա աշխատավարձի վճարման ցուցակը:

37. Տարածքային կենտրոնը կատարողական ակտը և աշխատավարձի վճարման ցուցակը պատվիրատուից ստանալուց հետո մեկ աշխատանքային օրվա ընթացքում կազմում և գործակալություն է ներկայացնում ֆինանսավորման հայտ-պահանջագիր, որի ձևը սահմանում է Հայաստանի Հանրապետության աշխատանքի և սոցիալական հարցերի նախարարը:
38.  Գործակալությունը, ֆինանսավորման մասին հայտ-պահանջագրերը տարածքային կենտրոնների կողմից ստանալուց հետո` երկու աշխատանքային օրվա ընթացքում, տարածքային կենտրոնների կողմից ներկայացված հայտ-պահանջագրի հիման վրա, որպես բյուջեի ստորադաս կարգադրիչ, ֆինանսավորման էլեկտրոնային համակարգի միջոցով ապահովում է ֆինանսավորման գործընթացը` ըստ համայնքների (պատվիրատուի), Հայաստանի Հանրապետության ֆինանսների նախարարության գանձապետական բաժիններում պատվիրատուի կողմից բացված եկամտային հաշվի համարներին ֆինանսական միջոցները փոխանցելու միջոցով:
39. Գործակալությունը, ֆինանսավորման մասին հայտ-պահանջագրերը տարածքային կենտրոնների կողմից ստանալուց հետո` մեկ աշխատանքային օրվա ընթացքում կազմում և նախարարություն է ներկայացնում ծրագրի ֆինանսավորման ամփոփ հայտ-պահանջագիրը, որի ձևը սահմանում է Հայաստանի Հանրապետության աշխատանքի և սոցիալական հարցերի նախարարը:
40. Նախարարությունը, ֆինանսավորման ամփոփ հայտ-պահանջագիրը գործակալությունից ստանալուց հետո` մեկ աշխատանքային օրվա ընթացքում, որպես բյուջեի գլխավոր կարգադրիչ,  ապահովում է ֆինանսավորման գործընթացը:

41. Պատվիրատուն, ֆինանսավորումը ստանալուց հետո` երկու աշխատանքային օրվա ընթացքում, Ծրագրում ընդգրկված անձանց բանկային հաշիվներին է փոխանցում աշխատավարձի համար կամ մատուցված ծառայությունների դիմաց վճարման ենթակա գումարները` նախապես Հայաստանի Հանրապետության պետական բյուջե փոխանցելով սույն կարգի 9-րդ կետով նախատեսված եկամտային հարկը, ինչպես նաև օրենքով սահմանված դեպքերում` նպատակային սոցիալական վճարը:

42. Պատվիրատուն, սույն կարգի 19-րդ կետի 2-րդ ենթակետով նախատեսված  պլան-ժամանակացույցում ներառված աշխատանքների ավարտից հետո երկու աշխատանքային օրվա ընթացքում, հանձնաժողով է ներկայացնում տեղեկատվություն կատարված աշխատանքների արդյունքների մասին` կցելով ամփոփ կատարողական ակտը:
43. Ծրագիրը համարվում է ավարտված Ծրագրի ավարտը հավաստող փաստաթղթերը Ծրագրի հաստատման ընթացակարգին համապատասխան հանձնաժողովի կողմից հաստատվելուց հետո:
44. Պատվիրատուն, Ծրագրի ավարտից հետո երեք աշխատանքային օրվա ընթացքում, Ծրագրի ավարտի մասին գրավոր տեղեկացնում է տարածքային կենտրոնին:
45. Սույն կարգի պահանջների խախտմամբ հաշվարկված և վճարված ֆինանսական միջոցները ենթակա են վերադարձման Հայաստանի Հանրապետության պետական բյուջե` Հայաստանի Հանրապետության օրենսդրությամբ սահմանված կարգով:
46. Իրականացվող փորձնական ծրագրի մասին տեղեկատվությունն արտացոլվում և պարբերաբար թարմացվում է գործակալության պաշտոնական կայքէջում և նախարարության կողմից վարվող տեղեկատվական շտեմարանում` «Զբաղվածության մասին» Հայաստանի Հանրապետության օրենքին, այլ օրենքներին և իրավական ակտերին համապատասխան:
47. Ծրագրի մոնիթորինգն ու գնահատումն իրականացվում են Հայաստանի Հանրապետության կառավարության սահմանած կարգով: 
IV. ԾՐԱԳՐԻ ԺԱՄԿԵՏԻՑ ՇՈՒՏ ԴԱԴԱՐԵՑՈՒՄԸ


48. Հանձնաժողովի համապատասխան որոշմամբ Ծրագիրը  դադարեցվում է`


1) սույն կարգի 19-րդ կետի 2-րդ ենթակետով նախատեսված  պլան-ժամանակացույցով սահմանված ժամկետում աշխատանքները չսկսվելու, կամ այդ մասին տեղեկատվությունը սահմանված կարգով պատվիրատուի կողմից հանձնաժողովին չներկայացվելու դեպքում.

2) Ծրագրի մոնիթորինգի արդյունքում ներկայացված առաջարկության հիման վրա.

3) Ծրագրի պատասխանատուի կողմից սույն կարգի 19-րդ կետի 2-րդ ենթակետով նախատեսված, պլան-ժամանակացույցով հաստատված աշխատանքների գնահատման արդյունքում սույն կարգի 36-րդ կետում նշված կատարողականի 50 տոկոսից ցածր լինելու դեպքում, և եթե պատվիրատուի բացատրությունները և պլան- ժամանակացույցի վերանայման առաջարկությունը չի ընդունվում հանձնաժողովի կողմից:

ՏԵՂԵԿԱՆՔ-ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՏԱՎՈՒՇԻ ՄԱՐԶՈՒՄ ՎԱՐՁԱՏՐՎՈՂ ՀԱՍԱՐԱԿԱԿԱՆ ԱՇԽԱՏԱՆՔՆԵՐԻ ԿԱԶՄԱԿԵՐՊՄԱՆ ՄԻՋՈՑՈՎ ԳՈՐԾԱԶՈՒՐԿՆԵՐԻ ԺԱՄԱՆԱԿԱՎՈՐ ԶԲԱՂՎԱԾՈՒԹՅԱՆ ԱՊԱՀՈՎՄԱՆ ՓՈՐՁՆԱԿԱՆ ԾՐԱԳՐԻ ԻՐԱԿԱՆԱՑՄԱՆ ԿԱՐԳԸ ՀԱՍՏԱՏԵԼՈՒ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2015 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ՎԵՐԱԲԱՇԽՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2014 ԹՎԱԿԱՆԻ ԴԵԿՏԵՄԲԵՐԻ 18-Ի N 1515-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ՈՒ ԼՐԱՑՈՒՄՆԵՐ ԿԱՏԱՐԵԼՈՒ ԵՎ  ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՇԽԱՏԱՆՔԻ ԵՎ ՍՈՑԻԱԼԱԿԱՆ ՀԱՐՑԵՐԻ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 
	Իրավական ակտի հիմնավորումը

	1.
	Անհրաժեշտությունը

	
	«Հայաստանի Հանրապետության Տավուշի մարզում վարձատրվող հասարակական աշխատանքների կազմակերպման միջոցով գործազուրկների ժամանակավոր զբաղվածության ապահովման փորձնական ծրագրի իրականացման կարգը հաստատելու, Հայաստանի Հանրապետության 2015 թվականի պետական բյուջեում վերաբաշխում, Հայաստանի Հանրապետության կառավարության 2014 թվականի դեկտեմբերի 18-ի N 1515-Ն որոշման մեջ փոփոխություններ ու լրացումներ կատարելու և Հայաստանի Հանրապետության աշխատանքի և սոցիալական հարցերի նախարարությանը գումար հատկացնելու մասին» Հայաստանի Հանրապետության կառավարության որոշման նախագիծը (այսուհետ՝ որոշման նախագիծ) մշակվել է  համաձայն «Զբաղվածության մասին» Հայաստանի Հանրապետության օրենքի 12-րդ հոդվածի 1-ին մասի 6-րդ կետի և 21-րդ հոդվածի 2-րդ մասի 4-րդ կետի: Որոշման նախագծով առաջարկվող փորձնական ծրագիրը նախատեսվում է իրականացնել ՀՀ Տավուշի մարզում, որը պայմանավորված է այդ մարզում գործազրկության միջին հանրապետականից բարձր մակարդակով, սահմանամերձ համայնքների մեծ թվաքանակով, վերջին շրջանում ակտիվացած ռազմական գործողությունների հետևանքով մարզի համայնքներին հասցված նյութական վնասներով:

	2.
	Ընթացիկ իրավիճակը և խնդիրները

	
	2014 թվականի ուժի մեջ մտած «Զբաղվածության մասին» ՀՀ օրենքով կյանքի է կոչվել զբաղվածության ռազմավարության մեջ սահմանված թիրախներին համահունչ զբաղվածության քաղաքականության նոր մոդելը, ինչը հնարավորություն է տվել զբաղվածության ոլորտում իրականացնել ճկուն, արդյունավետ և իրավիճակից բխող` մարտահրավերներին արագ արձագանքող քաղաքականություն:

Այս իմաստով մշակված որոշման նախագծով ներկայացված ծրագիրը նպատակ ունի ժամանակավոր զբաղվածությամբ ապահովելու ՀՀ Տավուշի մարզում աշխատաշուկայում անմրցունակ ճանաչված այն անձանց, որոնց հնարավոր չի եղել ընդգրկելու զբաղվածության պետական գործակալության կողմից իրականացվող այլ ծրագրերում և լուծել նրանց կայուն զբաղվածության հարցը:

Մասնավորապես, Տավուշի մարզում զբաղվածության կարգավորման պետական քաղաքականությունը իրականացվում է ՀՀ աշխատանքի և սոցիալական հարցերի նախարարության աշխատակազմի զբաղվածության պետական գործակալության Իջևանի, Նոյեմբերյանի, Բերդի և Դիլիջանի տարածքային կենտրոնների միջոցով:
2015թ. սեպտեմբերի 1-ի դրությամբ Տավուշի մարզի զբաղվածության տարածքային կենտրոններում հաշվառված է 5474 աշխատանք փնտրող անձ, որոնցից 4575-ը կամ 83.6%-ը ստացել են գործազուրկի կարգավիճակ, նրանցից 1461-ը (31.9%)` գյուղաբնակներ: Գործազուրկներից 3563-ը (77.8%) ստացել են աշխատաշուկայում անմրցունակ անձի կարգավիճակ:

2015թ. ընթացքում հավաքագրվել է 210 թափուր աշխատատեղ, որը նախորդ տարվա նույն ժամանակահատվածի ցուցանիշի նկատմամբ նվազել է շուրջ 14.3%-ով, ընդ որում` հավաքագրված թափուր աշխատատեղերից 100-ը՝ նոր ստեղծված են:

Զբաղվածության կարգավորման պետական քաղաքականության նոր մոդելի գործադրմամբ, 2014թ. հուլիսի 1-ից սկսած` ՀՀ պետական բյուջեի ֆինանսավորմամբ, մարզում իրականացվել են զբաղվածության կարգավորման 10 պետական ակտիվ ծրագրեր: 2014թ. հուլիսի 1-ից մինչև 2015թ. հուլիսի 1-ն ընկած ժամանակահատվածում զբաղվածության կարգավորման պետական ծրագրերում ընդգրկվել է 825 անձ, որոնցից զբաղված են դարձել 141-ը: Զբաղվածության կարգավորման 2015թ. պետական ծրագրով (բացի սեզոնային զբաղվածություն ապահովող ծրագրի) նախատեսված է ընդգրկել 453 գործազուրկ և դրա արդյունքում զբաղված դարձնել` 233-ին:

ՀՀ Տավուշի մարզում զբաղվածության հիմնախնդիրների լուծմանն ուղղված միջոցառում է իրականացվում նաև «Հույսի կամուրջ» հասարակական կազմակերպության հետ համագործակցությամբ. «Աշխատանք և արժանապատիվ կյանքի իրավունք» ծրագրի շրջանակներում զբաղվածության կենտրոնի հետ համատեղ կազմակերպվել է ուսուցում հաշմանդամություն ունեցող 28 անձանց համար և ներկայումս մարզի տարածքային կենտրոնների կողմից իրականացվում են աշխատանքներ ուսուցում անցած անձանց զբաղվածության ապահովման ուղղությամբ:

	3.
	Տվյալ բնագավառում իրականացվող քաղաքականությունը, կարգավորման նպատակը և բնույթը

	
	ՀՀ Տավուշի մարզում ներկայումս առկա խնդիրներից է գործազրկության  բարձր մակարդակը, ինչպես նաև այն հանգամանքը որ վերջին շրջանում   ռազմական գործողությունների հետևանքով մարզին հասցվել են բազմաթիվ նյութական վնասներ: Որոշման նախագծով նախատեսվում է ՀՀ Տավուշի մարզում իրականացնել վարձատրվող հասարակական աշխատանքների կազմակերպման փորձնական ծրագիր, որի նպատակը Տավուշի մարզում գործազուրկների ժամանակավոր զբաղվածության ապահովման միջոցով սոցիա​լական լարվածության մեղմումն է, իրավիճակից բխող մարտահրավերներին արագ արձագանքող միջոցներով մարզի համայնքներին աջակցելը:

Փորձնական ծրագրով առաջարկվում է վարձատրվող հասարակական աշխատանքների կազմակերպման հետևյալ ոլորտները`

1) սոցիալական ենթակառուցվածքի օբյեկտների (դպրոց, մանկապարտեզ, բուժհիմնարկ, մանկատուն, ծերանոց) հարակից տարածքների բարեկարգման (սանիտարական մաքրման, կանաչապատման, ծառատնկման և այլն) աշխատանքները,
2) միջհամայնքային և ներհամայնքային ճանապարհների, խճուղիների, մայթերի, այգիների, պուրակների, խաղահրապարակների բարեկարգման, լուսավորման ապահովման, սանիտարական մաքրման,  կանաչապատման, ծառատնկման աշխատանքները,

3) արտակարգ իրավիճակների հետևանքների վերացման օժանդակ աշխատանքները,

4) պետական պատմական հուշարձանների, թանգարանների, եկեղեցիների հարակից տարածքների բարեկարգման (սանիտարական մաքրման,  կանաչապատման, ծառատնկման և այլն)  աշխատանքները,

5) գերեզմանատների ցանկապատման, բարեկարգման (սանիտարական մաքրման, կանաչապատման, ծառատնկման և այլն) աշխատանքները.

6) բնակչության համար պաշտպանական նշանակություն ունեցող ինժեներական կառույցների շինարարական աշխատանքները:

Նախագծով վարձատրվող հասարակական աշխատանքների իրականացման յուրաքանչյուր ծրագրի առավելագույն տևողություն է սահմանվում 2 ամիսը, իսկ առավելագույն արժեք՝ 2,000.0 հազար ՀՀ դրամը (որի մեջ ներառված չէ համայնքային բյուջեների միջոցների հաշվին կատարվող ֆինանսավորումը), որի մինչև 30 տոկոսը կարող է տրամադրվել ապրանքներ ձեռք բերելու, տեղափոխելու, աղբահանության ծախսերը կատարելու նպատակով:

Փորձարկվող ծրագրում ընդգրկված գործազուրկին` վարձատրվող հասարակական աշխատանքները կատարելու համար մեկ աշխատանքային օրվա համար նախատեսվում է վճարել յոթ հազար ՀՀ դրամ` ներառյալ եկամտային հարկը, ինչպես նաև օրենքով սահմանված դեպքերում` նպատակային սոցիալական վճարը:

Ապրանքների, ինչպես նաև դրանց տեղափոխման և աղբահանության ծառայությունների ձեռք բերումը համայնքների կողմից նախատեսվում է իրականացնել` հիմք ընդունելով փորձարկվող ծրագրով  համապատասխանաբար նախատեսված առավելագույն գներն ու սակագները:

Նախագծով նախատեսվում է նաև համայնքների կողմից Հայաստանի Հանրապետության համայնքային բյուջեների միջոցների հաշվին ներդրումներ` յուրաքանչյուր ծրագրերի արժեքի առնվազն երկու տոկոսի չափով:

	4.
	Նախագծի մշակման գործընթացում ներգրավված ինստիտուտները և անձինք

	
	ՀՀ աշխատանքի և սոցիալական հարցերի նախարարությունը 

	5.
	Ակնկալվող արդյունքը

	
	ՀՀ Տավուշի մարզում և հատկապես սահմանամերձ համայնքներում բնակչության ժամանակավոր զբաղվածության ապահովումը, սոցիալական ենթակառուցվածքի օբյեկտների (դպրոց, մանկապարտեզ, բուժհիմնարկ, մանկատուն, ծերանոց) հարակից տարածքների բարեկարգումը, միջհամայնքային և ներհամայնքային ճանապարհների, խճուղիների, մայթերի, այգիների, պուրակների, խաղահրապարակների սանիտարական մաքրումը,  կանաչապատումը, ծառատնկումը,  արտակարգ իրավիճակների հետևանքների վերացումը, պետական պատմական հուշարձանների, թանգարանների, եկեղեցիների հարակից տարածքների բարեկարգումը, գերեզմանատների ցանկապատումն ու բարեկարգումը, ինչպես նաև բնակչության համար պաշտպանական նշանակություն ունեցող ինժեներական կառույցների շինարարական աշխատանքների իրականացումն է:


ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՏԱՎՈՒՇԻ ՄԱՐԶՈՒՄ ՎԱՐՁԱՏՐՎՈՂ ՀԱՍԱՐԱԿԱԿԱՆ ԱՇԽԱՏԱՆՔՆԵՐԻ ԿԱԶՄԱԿԵՐՊՄԱՆ ՄԻՋՈՑՈՎ ԳՈՐԾԱԶՈՒՐԿՆԵՐԻ ԺԱՄԱՆԱԿԱՎՈՐ ԶԲԱՂՎԱԾՈՒԹՅԱՆ ԱՊԱՀՈՎՄԱՆ ՓՈՐՁՆԱԿԱՆ ԾՐԱԳՐԻ ԻՐԱԿԱՆԱՑՄԱՆ ԿԱՐԳԸ ՀԱՍՏԱՏԵԼՈՒ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2015 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ՎԵՐԱԲԱՇԽՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2014 ԹՎԱԿԱՆԻ ԴԵԿՏԵՄԲԵՐԻ 18-Ի N 1515-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ՈՒ ԼՐԱՑՈՒՄՆԵՐ ԿԱՏԱՐԵԼՈՒ ԵՎ  ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՇԽԱՏԱՆՔԻ ԵՎ ՍՈՑԻԱԼԱԿԱՆ ՀԱՐՑԵՐԻ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՌՆՉՈՒԹՅԱՄԲ ԸՆԴՈՒՆՎԵԼԻՔ ԱՅԼ ԻՐԱՎԱԿԱՆ ԱԿՏԵՐԻ ՆԱԽԱԳԾԵՐԸ ԿԱՄ ԴՐԱՆՑ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ ՄԱՍԻՆ
«Հայաստանի Հանրապետության Տավուշի մարզում վարձատրվող հասարակական աշխատանքների կազմակերպման միջոցով գործազուրկների ժամանակավոր զբաղվածության ապահովման փորձնական ծրագրի իրականացման կարգը հաստատելու, Հայաստանի Հանրապետության 2015 թվականի պետական բյուջեում վերաբաշխում, Հայաստանի Հանրապետության կառավարության 2014 թվականի դեկտեմբերի 18-ի N 1515-Ն որոշման մեջ փոփոխություններ ու լրացումներ կատարելու և Հայաստանի Հանրապետության աշխատանքի և սոցիալական հարցերի նախարարությանը գումար հատկացնելու մասին» Հայաստանի Հանրապետության կառավարության որոշման նախագծի ընդունման առնչությամբ այլ իրավական ակտերում փոփոխությունների և/կամ լրացումների անհրաժեշտություն չկա:
ՏԵՂԵԿԱՆՔ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՏԱՎՈՒՇԻ ՄԱՐԶՈՒՄ ՎԱՐՁԱՏՐՎՈՂ ՀԱՍԱՐԱԿԱԿԱՆ ԱՇԽԱՏԱՆՔՆԵՐԻ ԿԱԶՄԱԿԵՐՊՄԱՆ ՄԻՋՈՑՈՎ ԳՈՐԾԱԶՈՒՐԿՆԵՐԻ ԺԱՄԱՆԱԿԱՎՈՐ ԶԲԱՂՎԱԾՈՒԹՅԱՆ ԱՊԱՀՈՎՄԱՆ ՓՈՐՁՆԱԿԱՆ ԾՐԱԳՐԻ ԻՐԱԿԱՆԱՑՄԱՆ ԿԱՐԳԸ ՀԱՍՏԱՏԵԼՈՒ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2015 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ՎԵՐԱԲԱՇԽՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2014 ԹՎԱԿԱՆԻ ԴԵԿՏԵՄԲԵՐԻ 18-Ի N 1515-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ՈՒ ԼՐԱՑՈՒՄՆԵՐ ԿԱՏԱՐԵԼՈՒ ԵՎ  ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՇԽԱՏԱՆՔԻ ԵՎ ՍՈՑԻԱԼԱԿԱՆ ՀԱՐՑԵՐԻ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԻԾՆ ԸՆԴՈՒՆԵԼՈՒ ԴԵՊՔՈՒՄ ՊԵՏԱԿԱՆ ԲՅՈՒՋԵՈՒՄ ԾԱԽՍԵՐԻ և ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՈՒՄՆԵՐԻ ԿԱՄ ՆՎԱԶԵՑՈՒՄՆԵՐԻ ՄԱՍԻՆ
«Հայաստանի Հանրապետության Տավուշի մարզում վարձատրվող հասարակական աշխատանքների կազմակերպման միջոցով գործազուրկների ժամանակավոր զբաղվածության ապահովման փորձնական ծրագրի իրականացման կարգը հաստատելու, Հայաստանի Հանրապետության 2015 թվականի պետական բյուջեում վերաբաշխում, Հայաստանի Հանրապետության կառավարության 2014 թվականի դեկտեմբերի 18-ի N 1515-Ն որոշման մեջ փոփոխություններ ու լրացումներ կատարելու և Հայաստանի Հանրապետության աշխատանքի և սոցիալական հարցերի նախարարությանը գումար հատկացնելու մասին» Հայաստանի Հանրապետության կառավարության որոշման նախագիծն ընդունելու դեպքում պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումներ կամ նվազեցումներ չեն նախատեսվում:
ԱՄՓՈՓԱԹԵՐԹ 

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՏԱՎՈՒՇԻ ՄԱՐԶՈՒՄ ՎԱՐՁԱՏՐՎՈՂ ՀԱՍԱՐԱԿԱԿԱՆ ԱՇԽԱՏԱՆՔՆԵՐԻ ԿԱԶՄԱԿԵՐՊՄԱՆ ՄԻՋՈՑՈՎ ԳՈՐԾԱԶՈՒՐԿՆԵՐԻ ԺԱՄԱՆԱԿԱՎՈՐ ԶԲԱՂՎԱԾՈՒԹՅԱՆ ԱՊԱՀՈՎՄԱՆ ՓՈՐՁՆԱԿԱՆ ԾՐԱԳՐԻ ԻՐԱԿԱՆԱՑՄԱՆ ԿԱՐԳԸ ՀԱՍՏԱՏԵԼՈՒ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2015 ԹՎԱԿԱՆԻ ՊԵՏԱԿԱՆ ԲՅՈՒՋԵՈՒՄ ՎԵՐԱԲԱՇԽՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2014 ԹՎԱԿԱՆԻ ԴԵԿՏԵՄԲԵՐԻ 18-Ի N 1515-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ՈՒ ԼՐԱՑՈՒՄՆԵՐ ԿԱՏԱՐԵԼՈՒ ԵՎ  ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՇԽԱՏԱՆՔԻ ԵՎ ՍՈՑԻԱԼԱԿԱՆ ՀԱՐՑԵՐԻ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ ՀՀ ԱՐԴԱՐԱԴԱՏՈՒԹՅԱՆ ՆԱԽԱՐԱՐՈՒԹՅՈՒՆԻՑ ՍՏԱՑՎԱԾ ՊԵՏԱԿԱՆ ՓՈՐՁԱԳԻՏԱԿԱՆ ԵԶՐԱԿԱՑՈՒԹՅԱՆ ՎԵՐԱԲԵՐՅԱԼ
	Հ/Հ
	Առարկության, առաջարկության հեղինակը,

գրության ստացման ամսաթիվը, գրության համարը
	Առարկության, առաջարկության բովանդակությունը
	Եզրակացություն
	Կատարված փոփոխությունները

	1.
	ՀՀ արդարադատության նախարարություն

2015-10-13

N 01/14/12512-15
	 1.Նախագիծը համապատասխանում է Հայաստանի Հանրապետության Սահմանադրությանը:      

2.Նախագիծը համապատասխանում է հավասար և ավելի բարձր իրավաբանական ուժ ունեցող իրավական այլ ակտերի դրույթներին: 
3. Նախագծում իրավական այլ ակտերի նորմերի անհարկի կրկնություններ առկա չեն:
4. Նախագծում անհրաժեշտ բոլոր հարցերը կարգավորված չեն: Այսպես՝ նախագծի 2-րդ կետով հաստատվող  կարգի 3-րդ կետով նախատեսված միջգերատեսչական հանձնաժողովի վերաբերյալ հայտնում ենք, որ անհրաժեշտ է սույն ակտով կամ այլ իրավական ակտով նախատեսել հանձնաժողովի աշխատակարգին վերաբերող դրույթներ, մասնավորապես՝ խոսքը վերաբերում է որոշումների ընդունման կարգին, հարցերի քննարկման ընթացակարգին և այլն:

5. Նախագիծն իր մեջ Հայաստանի Հանրապետության կառավարության 2009 թվականի հոկտեմբերի 22-ի «Նորմատիվ իրավական ակտերի նախագծերի հակակոռուպցիոն բնագավառում կարգավորման ազդեցության գնահատման իրականացման կարգը հաստատելու մասին» թիվ 1205-Ն որոշմամբ հաստատված կարգի 9-րդ կետով նախատեսված որևէ կոռուպցիոն գործոն չի պարունակում:
6. Օրենսդրական տեխնիկայի կանոնները  պահպանված են: 

7. Նախագիծն անհրաժեշտ է համաձայնեցնել Հայաստանի Հանրապետության ֆինանսների և Հայաստանի Հանրապետության տարածքային կառավարման և արտակարգ իրավիճակների նախարարությունների հետ:

 8. Նախագիծն անհրաժեշտ է համապատասխանեցնել սույն եզրակացության  4-րդ և 7-րդ կետերին:
	Ընդունվել է ի գիտություն:

Ընդունվել է ի գիտություն:

Ընդունվել է ի գիտություն:

Առաջարկությունն ընդունվել է:
	Նախագծի հավելվածի 3-րդ կետը լրացվել է հետևյալ բովանդակությամբ նոր նախադասություններով՝ « Հանձնաժողովն իր աշխատանքները կազմակերպում է նիստերի միջոցով: Հանձնաժողովի նիստն իրավազոր է, եթե դրան մասնակցում է հանձնաժողովի անդամների կեսից ավելին: Հանձնաժողովի նիստերը վարում է հանձնաժողովի  նախագահը, որն ընտրվում է հանձնաժողովի կազմից՝ նիստին մասնակցած անդամների ձայների պարզ մեծամասնությամբ:  Հանձնաժողովը որոշումներն ընդունում է նիստին մասնակցած անդամների ձայների պարզ մեծամասնությամբ, ընդ որում, ձայների հավասար բաշխման դեպքում հանձնաժողովի նախագահի ձայնը վճռորոշ է:»:









